
Shivotkarshamanjari

శివోత్కర్షమఞ్జరీ 

యాలక్ష్మీస్త్రిజగచ్ఛరణ్య -చరణా తస్యాః పతిర్యచ్ఛరో
యద్దేయం  నిఖిలైర్వదాన్య -నివహైస్తద్యస్య   జీర్ణం  ధనుః ।

యాసంవిచ్ఛ్రుతిషు స్మృతా రహసి సా యత్పాద-సంసేవినీ
స స్వామీ మమ దైవతం  తదితరో నామ్నాపి నామ్నాయతే ॥ ౧॥

అర్చామీతి ధియాయదేవ కుసుమం క్షిప్త్వా జనో ముచ్యతే
విధ్యామీతి ధియా తదేవ వికిరన్ భస్మీకృతో మన్మథః ।

ఇత్యాభ్యన్తర-వృత్తిమాత్ర -రసికో బాహ్యానపేక్షశ్చ యః
స స్వామీ మమ దైవతం  తదితరో నామ్నాపి నామ్నాయతే ॥ ౨॥

యత్కేశాగ్ర -విలగ్నమమ్బు జగతాం తీర్థం  పరం పావనం
యద్వీర్యం భువి దక్షిణేతి విహితం యజ్ఞేషు  సర్వేష్వపి ।

శ్వానో యస్య తపస్వినాం చ మహతాం కామప్రదా  ధేనవః
స స్వామీ మమ దైవతం  తదితరో నామ్నాపి నామ్నాయతే ॥ ౩॥

వక్త్రాబ్జేషు   పితామహస్య జగతాం వక్షఃస్థలే  శ్రీపతేః
సర్వాఙ్గేషు  శతక్రతోరపి  దృఢానుచ్ఛ్రిత్య జైత్ర  -ధ్వజాన్ ।

సంప్రాప్తో  మదనోఽపి యస్య నిటిలజ్యోతిఃపతఙ్గాయితః
స స్వామీ మమ దైవతం  తదితరో నామ్నాపి నామ్నాయతే ॥ ౪॥

యద్దాతుం  కృతలోభ ఏవ పరమం ధామ స్వభక్తాన్ పురా
కాకుత్స్థోఽప్యతిసన్దధే   స భువనాన్యన్యాని సృష్ట్వా  తదా ।

ఆవేధో-మశకం తదేవ తృణవద్దత్తేఽవిముక్తే   తు యః
స స్వామీ మమ దైవతం  తదితరో నామ్నాపి నామ్నాయతే ॥ ౫॥

సేతుం యత్ర నిబద్ధ్య  యత్ర వసుధాముద్ధృత్య  మగ్నాం పురా
విఖ్యాతో మధుసూదనః స జలధిః యత్స్రోతసా పూరితః ।

సా జాహ్నవ్యపి యజ్జటా -తనుశిఖా-లమ్బామ్బు-లేశాయితా
స స్వామీ మమ దైవతం  తదితరో నామ్నాపి నామ్నాయతే ॥ ౬॥

శివోత్కర్షమఞ్జరీ 

దాతవ్యస్త్రిదివః  ప్రతిక్షణ -పరిక్షీణః సమస్తైః  సురైః
తద్దానాయ  చ తే కియత్కియదివ వ్యాపారయన్తే జనాన్ ।

అక్షయ్యం పదమాప్యమత్ర చ సకృద్యత్కీర్తనం సాధనం
స స్వామీ మమ దైవతం  తదితరో నామ్నాపి నామ్నాయతే ॥ ౭॥

మన్త్రే వా క్వచిదర్థవాద -శకలే దిష్టయా  గృహీతే సకృత్-
స్వే నాగ్ని త్రిదశా  వహన్తి మహతీం కీర్తిం యదీయోక్తిషు ।

శ్వానస్తే నిగమా యదీయ-భవనద్వారే చరన్తి స్వతః
స స్వామీ మమ దైవతం  తదితరో నామ్నాపి నామ్నాయతే ॥ ౮॥

యః సాన్తానిక-లోకదస్తనుభృతాం యః సర్వ-లోకేశ్వరః
సోఽప్యాహూయత మర్త్యభావ-భజనాత్ కాలే న కాలేన కిమ్ ।

తాదృక్షోఽపి స కస్యచిద్-ద్విజ-వటోస్త్రాణాయ  యేనాహతః
స స్వామీ మమ దైవతం  తదితరో నామ్నాపి నామ్నాయతే ॥ ౯॥

కస్మైచిద్ -ద్విజబన్ధవే  కియదపి క్షీరం పురాయాచతే
దత్తో యేన దయారసైక -వపుషా దుగ్ధోద  ఏవార్ణవః  ।

శ్రీశ్రీవల్లభ   -కల్పపాదప-సుధా-చిన్తామణీభిః సమం
స స్వామీ మమ దైవతం  తదితరో నామ్నాపి నామ్నాయతే ॥ ౧౦॥

కేనాస్మానతిశేరతే దివిచరాః శ్రుత్యా  గృహీతా హి తే
కిం నాస్మాన్ శ్రుతిరాహ  తాన్ పరతయాబ్రూతే  కిమస్మాన్ స్వకాన్ ।

సర్వే చేత్పశవో వయం కిమితరైః  సర్వస్య యోమోచకః
స స్వామీ మమ దైవతం  తదితరో నామ్నాపి నామ్నాయతే ॥ ౧౧॥

బాణోయస్య న బాణకర్మ సహతే చక్రే చ యే ద్వే తయోః
ఏకం చక్రకుల -ప్రతీపమితరచ్చక్రానుకూల  -క్రియమ్  ।

జ్యా తు జ్యాం శిరసా బిభర్తి భువనే సూతో న సూతః క్వచిత్-
స స్వామీ మమ దైవతం  తదితరో నామ్నాపి నామ్నాయతే ॥ ౧౨॥

క్రత్వాత్మా  పురుషః క్రతుః  క్రతుభుజో  వక్తా క్రతూనాం  క్రతోః
ఆధారః క్రతుకాల -కల్పనపరౌ సర్వేఽప్యమీ సంహతాః ।

యస్యాతిక్రమతః  సహ క్రతుకృతా  భ్రష్టాశ్చ   నష్టాః  క్షణాత్-
స స్వామీ మమ దైవతం  తదితరో నామ్నాపి నామ్నాయతే ॥ ౧౩॥

ఆరోఢుం వరమౌపవాహ్యమపహర్తుం సున్దరీః  కన్యకా

శివోత్కర్షమఞ్జరీ 

భోక్తుం భోజ్యముపస్థితం  సుఖమలఙ్కర్తుం చ రత్నైస్తనుమ్   ।
సన్నహ్యన్త్యమృతాన్ధసో  హి శమితే యేనైవ  హాలాహలే

స స్వామీ మమ దైవతం  తదితరో నామ్నాపి నామ్నాయతే ॥ ౧౪॥
స్వం వాసో దశధా విభజ్య వితరన్నేకైక -ఖణ్డం  పురా

యశ్చక్రే దశ పాకశాసన-హుతాశాదీన్ దిశామీశ్వరాన్ ।
యద్భిక్షాశన-భాగభాక్ త్రిజగతామన్న -ప్రదాత్రీ  శివా

స స్వామీ మమ దైవతం  తదితరో నామ్నాపి నామ్నాయతే ॥ ౧౫॥
స్వచ్ఛన్దం  చరతో హి యస్య చరణాఙ్గుష్ఠాగ్ర   -సమ్పాదితా

రేఖా కాచన హేతిరాజ-పదవీం ప్రాప్తా  జగద్విశ్రుతామ్  ।
లబ్ధా దైత్యభిదా  తపోభిరుపదీకృత్య స్వకం లోచనం

స స్వామీ మమ దైవతం  తదితరో నామ్నాపి నామ్నాయతే ॥ ౧౬॥
బాణం కాచన బాణకోణమితరా బాణస్య మూలం పరా

యన్తారం కతిచిద్రథాఙ్గమితరా   శిష్టాః  పునః స్వామినమ్ ।
ఇత్థం  సంస్తువతే చిరన్తన-గిరః సాక్షాత్ ప్రణాల్యాపి  యం

స స్వామీ మమ దైవతం  తదితరో నామ్నాపి నామ్నాయతే ॥ ౧౭॥
ప్రాచీనేత్యధునాతనేతి  భువనే వాఙ్నామయాయావతీ

తాః సర్వాః పరితః పరీత్య చరణే యస్యాయతీ విశ్రమమ్  ।
శ‍ృణ్వన్నఙ్గదతాం  గతః ఫణిపతిః శబ్దాగమం  వ్యాకరోత్-
స స్వామీ మమ దైవతం  తదితరో నామ్నాపి నామ్నాయతే ॥ ౧౮॥

గాన్ధర్వాగమ -దేశికౌ తనుభృతాం యత్కర్ణయోః  కుణ్డలే
యత్పాదాఙ్గద -నిర్మితం పద-మహాభాష్యం భువి స్త్యాయతి ।

పుణ్యం పాపమితి వ్యవస్థితిరియం  యద్వాహ-హేషాకృతా
స స్వామీ మమ దైవతం  తదితరో నామ్నాపి నామ్నాయతే ॥ ౧౯॥

ధ్యాత్వా వర్షగణాన్  బహూన్విరచితం యత్నేన యద్వేధసా
యచ్ఛౌరిర్బిభరామ్బభూవ బహుధాభూత్వా చ మృత్వా స్వయమ్ ।

తల్లోక -త్రయమీషదుల్లసిత  -యచ్చక్షుఃస్ఫులిఙ్గే హుతం
స స్వామీ మమ దైవతం  తదితరో నామ్నాపి నామ్నాయతే ॥ ౨౦॥

సౌమ్యాగ్నేయతయా క్షరాక్షరతయా శబ్దార్థ  -భావేన వా
జీవ-బ్రహ్మతయా  జడాజడతయా స్త్రీపుంస -భావేన వా ।

ద్వేధా భిన్నమిదం హి యస్య వపుషీ సవ్యాపసవ్యే విదుః
స స్వామీ మమ దైవతం  తదితరో నామ్నాపి నామ్నాయతే ॥ ౨౧॥

యల్లాభాయ  పురా కియద్భిరమరైః  సిన్ధౌ కియద్వ్యాపృతం
లేభే యత్పరివేషణేన కియతీం కీర్తిం రమావల్లభః  ।

యచ్చూడా-కుసుమ-క్షరన్మధురస-స్రోతఃకణః  సా సుధా
స స్వామీ మమ దైవతం  తదితరో నామ్నాపి నామ్నాయతే ॥ ౨౨॥

యః స్రష్టా  జగతాం యతోఽయమభవత్ తద్యస్య నాభేరభూత్-
శేతే యత్ర స తం చ యశ్చులుకయాఞ్చక్రే సహాన్యైః  క్షణాత్ ।

తాదృక్షాః శతశః పురాణ-మునయోయచ్ఛిష్య-వర్గే స్థితాః
స స్వామీ మమ దైవతం  తదితరో నామ్నాపి నామ్నాయతే ॥ ౨౩॥

నిర్వ్యాపార-దశైవ  యస్య జగతీ-నిర్వాహ-ధౌరన్ధరీ
మన్దస్మేర -ముఖాబ్జతైవ   పరమో యస్య ద్విషాం నిగ్రహః  ।

నిత్యం యస్య చ మౌనమేవ నిఖిలం ఛిన్తే సతాం సంశయం
స స్వామీ మమ దైవతం  తదితరో నామ్నాపి నామ్నాయతే ॥ ౨౪॥

దత్తా శ్రీరిషవే  సిసాధయిషవే వాసో గృహీతం సురైః
సూతాయ వ్యయితా గిరశ్చ కిమితో దాతాస్మ్యహం కేవలః ।

ఇత్యాలోచ్య దయానిధిర్దిశతి  యః కైవల్యమేవార్థినాం 
స స్వామీ మమ దైవతం  తదితరో నామ్నాపి నామ్నాయతే ॥ ౨౫॥

శారీరః పృథివీ రవీన్దుదహనా  వాయుర్వియత్తోయమి-

త్యష్టాభిశ్చిదచిద్గణైః    పరిణతం విశ్వం తనుస్స్వేతి యః ।
విశ్వం విశ్వవిలక్షణః ప్రభవితా  విశ్వస్య విశ్వాధికః

స స్వామీ మమ దైవతం  తదితరో నామ్నాపి నామ్నాయతే ॥ ౨౬॥
శబ్ద -గ్రామ -మయీయదీయ-గృహిణీ ఖ్యాతా యదీయం వపుః

త్రైలోక్యం  జడ-చేతనాష్టక -మయం యద్బాణ-గుప్తం జగత్ ।
సర్వాసాం దయితో గిరాం సకల-లోకాత్మా చ సర్వేశ్వరః

స స్వామీ మమ దైవతం  తదితరో నామ్నాపి నామ్నాయతే ॥ ౨౭॥
యజ్జాతీయ -కణాఙ్కితాననమహిం జీర్ణం  కమప్యావసన్

పార్శ్వ-స్థాపిత -పన్నగాశన-పతిర్జాగర్తి   నిత్యం హరిః ।
యత్కణ్ఠాభరణాయితస్త్రిజగతీ  -భీమః స హాలాహలః

స స్వామీ మమ దైవతం  తదితరో నామ్నాపి నామ్నాయతే ॥ ౨౮॥
అన్యోన్య-శ్వసితాశనైః  ఫణధరైరావిశ్య  సత్త్వాన్బహిః

భుఞ్జానైః   పరిచారకైస్తృణకణైరానన్దినా     నన్దినా  ।
భిక్షాన్నోపచితైశ్చ  దార-తనయైః  పుష్ణాతి  విశ్వాని యః

స స్వామీ మమ దైవతం  తదితరో నామ్నాపి నామ్నాయతే ॥ ౨౯॥
కేయూరాఙ్గద -హార-కుణ్డల -కటీసూత్రోపవీతీభవ -
ద్భోగీన్ద్రోద్భట -ఫూత్కృతి-వ్యతికరోన్మృష్టాఙ్గరాగో   ముహుః ।

సంవర్తోపచితైస్త్రిలోక  -భసితైర్భూయోఽపి యో లిప్యతే
స స్వామీ మమ దైవతం  తదితరో నామ్నాపి నామ్నాయతే ॥ ౩౦॥

సర్వశ్చేతనవర్గ ఏష పశుతామస్యానుమేనే స్వయం
తేషామేష పతిః ప్రభుర్నియమనే  నిర్మోచనే చ స్వతః ।

ఇత్యామ్నాయ-గిరః స్తువన్తి  బహుశః శాఖాసు శాఖాసు యం
స స్వామీ మమ దైవతం  తదితరో నామ్నాపి నామ్నాయతే ॥ ౩౧॥

యచ్ఛూలం గతసారమిత్యుపదదే చక్రం  జిఘృక్షుర్హరిః
తత్ఖణ్డో  నిహితస్తు యేన దనుజే తేనాపి దుర్నిగ్రహః  ।

నిర్జేతుం  లవణం ప్రతీక్ష్య -విరహః శక్త్యాఽభవత్ సర్వధా
స స్వామీ మమ దైవతం  తదితరో నామ్నాపి నామ్నాయతే ॥ ౩౨॥

మాం నామ్నా శ్రుతిరగ్రహీదితి   సురాః ఖ్యాతిం లభన్తే పరాం
మాం వేదాహమితి శ్రుతిః  కథయతీత్యుత్సిచ్యతే మాధవః ।

తా యద్దోరిషు -ధన్వ-మన్యుషు నమోవాకాన్వహన్తే శతం
స స్వామీ మమ దైవతం  తదితరో నామ్నాపి నామ్నాయతే ॥ ౩౩॥

సర్గశ్చ  ప్రతిసఞ్చరశ్చ  జగతాం యత్పక్ష్మణీ సంశ్రితౌ
శాస్త్రాణి  శ్రుతయోఽపి  వా యదధర-స్పన్దం  ప్రతీక్ష్యాసతే  ।

బన్ధో మోక్ష ఇతి ద్వయం తనుభృతాం యస్యాక్షి-కోణే స్థితం
స స్వామీ మమ దైవతం  తదితరో నామ్నాపి నామ్నాయతే ॥ ౩౪॥

శక్త్యర్ధం   వినివేశయామి పరిగృహ్ణీతేత్యుపచ్ఛన్దితాః 
సమ్భూయాపి వయం తదర్ధ -వహనే న స్మః సమర్థా ఇతి ।

జగ్ముః ప్రాగమరాః  శరాది-విధయాయస్య స్వయం శేషతాం
స స్వామీ మమ దేవతం తదితరో నామ్నాపి నామ్నాయతే ॥ ౩౫॥

యానబ్ధౌ వినిమజ్జ్య  మీనవపుషా శౌరిశ్చిరాయావహత్-
యత్సన్ధారణమేకమేవ  మహతాం మాహాత్మ్యముద్ఘుష్యతే  ।

యానద్యాపి విధిర్బిభర్తి వదనైస్తే   యం వహన్త్యాగమాః
స స్వామీ మమ దైవతం  తదితరో నామ్నాపి నామ్నాయతే ॥ ౩౬॥

జేతుం త్రీణి  పురాణి యేన సహసారూఢే ధరిత్రీ -రథే
వేదాశ్వేషు విభుగ్న-జానుషు వృషో భూత్వా ప్రయస్యన్హరిః   ।

వోఢుం తం న రథం శశాక విధృతం శేషాత్మనాపి స్వయం
స స్వామీ మమ దైవతం  తదితరో నామ్నాపి నామ్నాయతే ॥ ౩౭॥

అమ్బా యద్గృహ -మేధినీ త్రిజగతాం  శబ్దాన్తరాణ్యన్తరా 
సన్త్యజ్యోపపదం వదన్తి చ జనా ఏకం యమేవేశ్వరమ్ ।

ముక్త్వా చ ప్రతియోగినం  వదతి యత్సూనుం కుమారం శ్రుతిః
స స్వామీ మమ దైవతం  తదితరో నామ్నాపి నామ్నాయతే ॥ ౩౮॥

విశ్వం ముఞ్చ బధాన వేతి హి పరాశక్తిర్యదాజ్ఞాపితా
జ్ఞానేచ్ఛాకృతి -శక్తిషు  స్వయమిమం విన్యస్య సర్వం భరమ్ ।

ఆస్తేఽనుత్తర-సామరస్య-పరమానన్దానుసన్ధాయినీ 
స స్వామీ మమ దైవతం  తదితరో నామ్నాపి నామ్నాయతే ॥ ౩౯॥

ఉన్మీలచ్చతురగ్ర -వింశతి-శత-ద్వన్ద్వాత్మనా  సఙ్ఖ్యయా
నిర్భక్తైర్భువనైః   సనేతృభిరపి వ్యాప్తం కలా-పఞ్చకమ్ ।

యత్కోట్యంశ-పరాఖ్య-శక్తి -కణికా-లేశస్య లేశాయతే
స స్వామీ మమ దైవతం  తదితరో నామ్నాపి నామ్నాయతే ॥ ౪౦॥

యస్యానన్ద -మహార్ణవస్య  కణికాయా కాప్యవిద్యానిల-
వ్యాధూతా శతధా విభిద్య భువనం వ్యాప్తా శ్రుతీనాం  గణైః  ।

బ్రహ్మ  త్వం తదసీతి వాద-ముఖరైరద్యాపి  చాన్విష్యతే
స స్వామీ మమ దైవతం  తదితరో నామ్నాపి నామ్నాయతే ॥ ౪౧॥

శ్రేయః  సంసరతాం కిమస్తి పరమం నామాపవర్గాచ్చ  నః
తద్దానాదధికో  న కశ్చన గుణోఽస్త్యస్మద్ధియాం  గోచరః ।

తద్యద్-దర్పణ-సంప్రసాద -సులభం నాలం యదీయ-స్తుతౌ
స స్వామీ మమ దైవతం  తదితరో నామ్నాపి నామ్నాయతే ॥ ౪౨॥

ప్లుష్టే  స్థావర -జఙ్గమే  శతధృతౌ నష్టే జగత్స్రష్టరి

వ్యాప్తే దైత్యరిపౌ  హరేణ విహరత్యస్మిన్ మహేశాత్మనా ।
అన్తర్భావయితుం స్వయం తమపి యస్యేమే గణాః సాక్షిణః

స స్వామీ మమ దైవతం  తదితరో నామ్నాపి నామ్నాయతే ॥ ౪౩॥
నాశ-వ్యాప్యమమఙ్గలం  తదితరం మాఙ్గల్యమేవం  స్థితే

నశ్యద్-దైవత -ధారితైరలమలఙ్కారైరభవ్యైరితి    ।
నిత్యైర్భస్మభిరేవ  భూషయతి యః స్వాఙ్గం  జగన్మఙ్గలం

స స్వామీ మమ దైవతం  తదితరో నామ్నాపి నామ్నాయతే ॥ ౪౪॥
గఙ్గామ్భఃపరిశోషణం  స్మర-మదోచ్ఛేదో జగద్-దాహ ఇ-
త్యాద్యం నిగ్రహ -వైశసం  కలయతే కణ్ఠాదుపర్యేవ  యః ।

అన్తః సన్తతమీహతే  తు శివమాకీటం జగన్మాత్రకే
స స్వామీ మమ దైవతం  తదితరో నామ్నాపి నామ్నాయతే ॥ ౪౫॥

అభ్యర్చన్తి యమామనన్తి యమనుధ్యాయన్తి యం సన్తతం
గీర్వాణాః ఫణినో నరా ఇతి కిమిత్యాశ్చర్యమాచక్ష్మహే ।

యోదేవః స్వయమప్యసౌ శివమనుధ్యాయన్ శివత్వం గతః
స స్వామీ మమ దైవతం  తదితరో నామ్నాపి నామ్నాయతే ॥ ౪౬॥

యాస్వప్సు ద్రుహిణోఽజనిష్ట  ధరణౌ యత్రావతారో  హరేః
లిల్యే యత్ర హుతాశనే త్రిజగతాం  మాతా విదేహాత్మజా ।

తద్భూత-త్రయమప్యభూదచతురం  యత్తేజసో ధారణే
స స్వామీ మమ దైవతం  తదితరో నామ్నాపి నామ్నాయతే ॥ ౪౭॥

యద్ధర్మానుచికీర్షయా   ప్రవవృతే  భిక్షాశ్రమోఽనుత్తమో
యద్దాస్య -వ్రత -లాఞ్ఛనం పరమితి ఖ్యాతా విభూతిః శ్రుతౌ  ।

యత్సూక్తి-శ్రవణేచ్ఛయా  సుకృతినో ముఞ్చన్తి కాశ్యామసూన్
స స్వామీ మమ దైవతం  తదితరో నామ్నాపి నామ్నాయతే ॥ ౪౮॥

యత్సారథ్య-పదస్థితేః  శతధృతేరాయుః పరార్ధాధికం
శౌరేర్యం ప్రతి  మార్గణత్వమయతో  జాగర్తి లక్ష్మీః స్థిరా  ।

యత్పాదాశ్రయిణః  ఫణాధర-పతేర్వాచః ప్రథన్తేతరాం 
స స్వామీ మమ దైవతం  తదితరో నామ్నాపి నామ్నాయతే ॥ ౪౯॥

పారమ్యే నిగమాగమాః పరమ-సౌలభ్యే పిశాచాదయో
వాఞ్ఛాతీత-పదార్పణే స భగవాన్ వైయాఘ్రపాదో   మునిః ।

సర్వాగఃసహనేఽన్ధకశ్చ  దనుజో యస్య స్థితాః  సాక్షిణః
స స్వామీ మమ దైవతం  తదితరో నామ్నాపి నామ్నాయతే ॥ ౫౦॥

సారాః శబ్ద -కులస్య యేన నిగమా వాహా ఇతి స్వీకృతాః
సారావద్రిషు  కార్ముకం గృహమితి ద్వౌ హేమ-రూప్యౌ హృతౌ ।

సారా వారిషు జాహ్నవీతి విధృతా భక్తానుకమ్పాచ్ఛలాత్-
స స్వామీ మమ దైవతం  తదితరో నామ్నాపి నామ్నాయతే ॥ ౫౧॥

భూమిర్భ్రామ్యతి బద్ధ ఏవ మరుతి ప్రత్యగ్భ్రమోఽత్యద్భుతో
భ్రామ్యన్త్యేవ  సహాశ్రయేణ  చ దివి జ్యోతీంషి సర్వాణ్యపి ।

ఆవర్తోఽయమపాం భ్రమః  పరిణతోమూర్తిర్హరస్యాష్టమీ 
యాఽసావప్పయదీక్షితో జయతి సా త్వేకా నిరస్తభ్రమా  ॥ ౫౨॥

ఇతి శ్రీనీలకణ్ఠదీక్షితవిరచితా   శివోత్కర్షమఞ్జరీ   సమాప్తా ।

